
1.0 NAMA PROSEDUR DAN TARIKH KUATKUASA 
 

1.1 Prosedur ini dikenali sebagai Prosedur Operasi Standard (SOP) bagi 

Penahanan / Pemeriksaan / Pelepasan Kontena di Pelabuhan Klang. Prosedur 

ini akan berkuatkuasa mulai 1 Mei 2022. 

 

2.0 PEMAKAIAN 
 
2.1 SOP ini terpakai bagi semua Agensi Penguatkuasaan dan Agensi Kerajaan Lain 

(Other Goverment Agencies - OGA) dan Pihak Berkuasa Pelabuhan yang 

menjalankan aktiviti penahanan, pemeriksaan serta pelepasan Full Container 

Load (FCL) / Less Container Load (LCL) kontena di dalam kawasan Pelabuhan 

Klang. 

 

2.2 Pemeriksaan yang dimaksudkan dalam 2.1, dibahagikan kepada tiga (3) 

kaedah iaitu fizikal, dokumentasi dan imbasan (Nonintrusive Inspection (NII)). 

 

2.3 SOP ini tidak mengatasi kuasa-kuasa yang diperuntukkan kepada semua 

Agensi Penguatkuasaan / OGA di bawah Undang-Undang, Peraturan dan Garis 

Panduan yang sedang berkuatkuasa. 

 

3.0 OBJEKTIF 
  
3.1 Prosedur ini merupakan panduan kepada semua Agensi Penguatkuasaan / 

OGA / Pihak Berkuasa Pelabuhan dan pemain industri logistik. 

 

3.2 Prosedur ini merangkumi perkara-perkara berikut: 

 

a.  Permohonan ID Pengguna; 

b. Penahanan kontena;  

c. Permohonan Special Service Request (SSR); 

d. Pemindahan kontena ke pusat pemeriksaan; 

e. Pemeriksaan serta Pelepasan kontena; dan  

f. Penyitaan kontena dan kargo. 

4.0 TAFSIRAN 
 

Bagi maksud pemakaian SOP ini: 

 

4.1 Pemeriksaan Secara Fizikal 

 

i. Pemeriksaan fizikal boleh dikategorikan kepada tiga (3) iaitu: 

 

a. Pemeriksaan Rapi 

Bermaksud pemeriksaan yang memerlukan semua barang yang 

berada di dalam kontena dikeluarkan dari kontena dan setiap 

bungkusan hendaklah diperiksa oleh Agensi Penguatkuasaan /  OGA 

/ Pihak Berkuasa Pelabuhan.  

 

b. Pemeriksaan Sebahagian 

Bermaksud hanya sebahagian barang yang berada di dalam kontena 

akan dibawa keluar dan setiap bungkusan yang dibawa keluar 

hendaklah diperiksa oleh Agensi Penguatkuasaan /  OGA / Pihak 

Berkuasa Pelabuhan. Pemeriksaan dalam kategori ini boleh juga 

dikenali sebagai pemeriksaan secara ‘lorong’ contohnya lorong 40’ 

bermaksud barang-barang dari pintu kontena sehingga dinding 

belakang akan dibawa keluar sebaris dan Agensi Penguatkuasaan /  

OGA / Pihak Berkuasa Pelabuhan mempunyai akses untuk melihat 

dan memeriksa barang-barang lain yang masih berada di dalam 

kontena dengan jelas dan mudah. 

 

c. Pemeriksaan Tail Board (TB) 

Bermaksud pemeriksaan hanya dibuat dengan membuka pintu 

kontena dan hanya beberapa bungkusan sahaja yang akan dibawa 

keluar dan setiap bungkusan yang dibawa keluar hendaklah diperiksa 

oleh Agensi Penguatkuasaan /  OGA / Pihak Berkuasa Pelabuhan. 

Pemeriksaan seperti ini hanya akan dilakukan jika barang yang 

dibawa adalah homogeneous. 

4.2 Pemeriksaan Secara Dokumentasi 

 

a. Pemeriksaan ini hanya boleh dilakukan jika semua pihak yang terlibat (bagi 

barang yang ditahan) tidak berisiko tinggi dan tidak mempunyai sejarah 

melakukan kesalahan di bawah akta atau peraturan. Pihak yang terlibat 

hendaklah mengemukakan dokumen asal dan semua dokumen tersebut 

hendaklah memuaskan hati Agensi Penguatkuasaan / OGA / Pihak 

Berkuasa Pelabuhan bagi melayakkan barang yang ditahan diperiksa 

menggunakan kategori ini. 

 

4.3 Pemeriksaan Secara Imbasan – Nonintrusive Inspection (NII) 

 

a. Pemeriksaan secara imbasan adalah sesuai bagi Agensi Penguatkuasaan /  

OGA / Pihak Berkuasa Pelabuhan membuat saringan bagi mengesan, 

mengesahkan dan menguruskan pemeriksaan fizikal (jika perlu) bagi 

sesuatu kes tahanan barang. 

5.0 PERMOHONAN ID PENGGUNA 
 

5.1 Setiap Agensi Penguatkuasaan / OGA / Pihak Berkuasa Pelabuhan yang 

terlibat perlu memohon kepada Operator Terminal berkaitan untuk 

mendapatkan ID pengguna bagi pegawai-pegawai berkaitan dengan 

menggunakan borang yang disediakan oleh Operator Terminal (Lampiran 1). 
Permohonan ID Pengguna akan diproses dan diluluskan dalam tempoh satu (1) 

hari bekerja. 

 

5.2 Setiap Agensi Penguatkuasaan / OGA / Pihak Berkuasa Pelabuhan akan 

diberikan dua (2) ID pengguna sahaja untuk tujuan penahanan kontena di 

dalam Sistem Terminal. Sekiranya memerlukan lebih daripada dua (2) ID 

pengguna, Agensi Penguatkuasaan / OGA / Pihak Berkuasa Pelabuhan 

tersebut perlu memberikan justifikasi yang kukuh. Bagi Jabatan Kastam Diraja 

Malaysia (JKDM), hanya Container Control Unit (CCU) dan Unit Operasi di get 

Terminal sahaja dibenarkan untuk menahan kontena di dalam Sistem Terminal. 

Manakala ID pengguna yang telahpun diberikan kepada setiap Agensi 

Penguatkuasaan / OGA sebelum ini akan dikekalkan / masih boleh terus 

digunakan. 

 

5.3 Agensi Penguatkuasaan / OGA / Pihak Berkuasa Pelabuhan tidak dibenarkan 

mengemukakan emel kepada Operator Terminal untuk membuat penahanan / 

pemeriksaan / pelepasan kontena di pelabuhan kecuali Sistem Terminal 

mengalami gangguan (system down). 

 

5.4 ID pengguna yang digunakan perlu sah serta masih aktif dan Pegawai Agensi 

Penguatkuasaan / OGA / Pihak Berkuasa Pelabuhan berkenaan masih lagi 

berkhidmat. Sekiranya Pegawai tidak lagi berkhidmat atau telah bertukar, 

Operator Terminal perlu dimaklumkan dalam masa 24 jam bagi membatalkan 

ID Pengguna untuk tujuan menyahaktifkan ID terbabit. Sekiranya gagal, Agensi 

Penguatkuasaan / OGA / Pihak Berkuasa Pelabuhan tersebut 

bertanggungjawab bagi sebarang penyalahgunaan ID. Pengauditan berkala 

akan dilaksanakan oleh Operator Terminal bersama Agensi Penguatkuasaan / 

OGA / Pihak Berkuasa Pelabuhan. 

5.5 Bagi ID pengguna yang tidak aktif melebihi tempoh 30 hari, ID pengguna 

tersebut akan terbatal secara automatik. Operator Terminal akan 

memaklumkan melalui emel kepada pemilik ID Pengguna terbabit di dalam 

masa lima (5) hari sebelum ID tersebut dibatalkan untuk tujuan pemberitahuan. 

 

5.6 Sekiranya Pegawai berkaitan ingin menggunakan semula ID tersebut, Agensi 

Penguatkuasaan / OGA / Pihak Berkuasa Pelabuhan perlu membuat 

permohonan baharu kepada pihak Operator Terminal. 

 

5.7 Jika memerlukan tindakan atau bantuan lanjut berhubung ID pengguna, Agensi 

Penguatkuasaan / OGA / Pihak Berkuasa Pelabuhan perlu menghubungi 

Operator Terminal.  

 

5.8 Operator Terminal perlu mengemas kini dan memajukan senarai ID pengguna 

yang sah atau yang telah dibatalkan kepada Pihak Berkuasa Pelabuhan dalam 

masa 24 jam selepas kelulusan / pembatalan. 

6.0 PENAHANAN KONTENA 
 

6.1 Agensi Penguatkuasaan / OGA / Pihak Berkuasa Pelabuhan boleh menahan 

mana-mana kontena menggunakan ID pengguna yang sah di Sistem Terminal 

pada bila-bila masa. 

 

6.2 Sistem Terminal perlu memaparkan Nama Agensi Penguatkuasaan / OGA / 

Pihak Berkuasa Pelabuhan, Bahagian / Unit / Cawangan, Nombor telefon 

Pejabat dan Emel Rasmi secara mandatori. Ini bagi memudahkan pihak Ejen 

Penghantaran terlibat berhubung dengan pegawai terbabit untuk tujuan 

pemeriksaan dan pelepasan kontena. 

 

6.3 Sekiranya kontena ditahan oleh Agensi Penguatkuasaan / OGA / Pihak 

Berkuasa Pelabuhan, Ejen Penghantaran / Pengimport perlu berhubung dan 

mengemukakan dokumen sokongan yang berkaitan dalam tempoh 24 jam 

selepas kontena ditahan. Sekiranya tiada maklumbalas diterima dalam tempoh 

tujuh (7) hari dari tarikh kontena ditahan, kontena akan diuruskan untuk 

diperiksa kecuali Jabatan Perkhidmatan Kuarantin dan Pemeriksaan Malaysia 

(MAQIS) serta komoditi di bawah Akta Perdagangan Strategik 2010 (Strategic 

Trade Act 2010), Agensi Penguatkuasaan berkaitan boleh membuka kontena 

pada bila-bila masa. 

 

6.4 Ejen Penghantaran perlu memohon kepada Operator Terminal untuk 

mendapatkan pengecualian bagi caj penyimpanan serta removal disebabkan 

penahanan kontena oleh Agensi Penguatkuasaan / OGA / Pihak Berkuasa 

Pelabuhan. Sekiranya didapati terdapat ketidakpatuhan semasa pemeriksaan, 

caj-caj tersebut perlu ditanggung oleh Ejen Penghantaran. 

 

6.5 Sekiranya Agensi Penguatkuasaan / OGA / Pihak Berkuasa Pelabuhan berpuas 

hati dengan dokumen yang dikemukakan dan memutuskan untuk tidak 

menjalankan pemeriksaan ke atas kontena tersebut, kontena akan dilepaskan 

serta merta.  

7.0 PERMOHONAN SPECIAL SERVICE REQUEST (SSR) 
 

7.1 Ejen Penghantaran terlibat perlu membuat permohonan SSR kepada Operator 

Terminal dengan kadar segera setelah mengetahui kontena ditahan oleh 

Agensi Penguatkuasaan / OGA / Pihak Berkuasa Pelabuhan bagi tujuan 

pemeriksaan. 

 

7.2 Jika melibatkan kontena berstatus LCL, Operator Gudang perlu memohon SSR 

dengan menyatakan status LCL bagi memindahkan kontena ke Gudang 

berkaitan serta mengisytiharkan ZB1 secara elektronik kepada Pihak Berkuasa 

Pelabuhan sebelum ketibaan kapal. Sekiranya status LCL tidak dinyatakan 

dalam SSR maka kos tambahan (caj pengalihan) perlu ditanggung oleh 

Operator Gudang. 

 

7.3 Bagi LCL, Operator Terminal perlu memproses SSR yang diterima oleh pihak 

Operator Gudang serta membuat penyediaan untuk pemindahan kontena 

tertakluk e-Delivery Order dilepaskan atas nama Operator Gudang dan Pihak 

Berkuasa Pelabuhan telah meluluskan pengisytiharan ZB1. 

 

7.4 Operator Terminal akan memindahkan kontena ke pusat pemeriksaan / gudang 

selepas menerima permohonan SSR daripada Ejen Penghantaran / Operator 

Gudang. 

8.0 PEMINDAHAN KONTENA KE PUSAT PEMERIKSAAN 
 

8.1 Operator Terminal akan memindahkan kontena FCL / LCL dari yad / kawasan 

penahanan khas ke pusat pemeriksaan / gudang dalam tempoh 24 jam 

(kontena FCL) / 12 jam (kontena LCL) selepas menerima permohonan SSR 

dengan syarat kontena telah berada dalam yad / kawasan penahanan khas dan 

tertakluk kepada ketersediaan pusat pemeriksaan / stacking area di gudang.  

 
8.2 Bagi kontena LCL, Operator Gudang bertanggungjawab ke atas keselamatan 

dan salah laku pada kontena selepas dipindahkan ke stacking area gudang.  

 

8.3 Sekiranya Operator Terminal gagal memindahkan kontena FCL dalam tempoh 

24 jam selepas menerima permohonan SSR, Operator Terminal tidak boleh 

mengenakan caj penyimpanan dan caj pengalihan (storage & removal charges) 

sekiranya pengeluaran kontena dari pelabuhan adalah disebabkan kelewatan 

pemindahan dari yad ke pusat pemeriksaan. Ejen Penghantaran perlu 

memohon kepada Operator Terminal untuk mendapatkan pengecualian bagi 

caj penyimpanan dan caj pengalihan tersebut. 

 

8.4 Ejen Penghantaran perlu membuat semakan dalam Sistem Terminal sama ada 

kontena telah dialihkan ke pusat pemeriksaan serta menyediakan dokumen 

berkaitan (contoh Bill of Lading, Invoice, Packing List dan permit) bagi tujuan 

pemeriksaan. 

9.0 PEMERIKSAAN KONTENA 
 

9.1 Pemeriksaan bagi kontena FCL dijalankan di pusat pemeriksaan sahaja. Jika 

perlu, Agensi Penguatkuasaan / OGA / Pihak Berkuasa Pelabuhan boleh 

membuka kontena di gudang yang diuruskan oleh Operator Terminal. Manakala 

pemeriksaan bagi kontena berstatus LCL akan dijalankan di gudang di dalam 

kawasan pelabuhan. 

 

9.2 Operator Terminal perlu menyediakan peralatan dan tenaga kerja yang 

mencukupi semasa pemeriksaan dijalankan di pusat pemeriksaan dan Ejen 

Penghantaran perlu menanggung semua kos yang terlibat. Bagi kontena 

berstatus LCL, Operator Gudang perlu menyediakan peralatan dan tenaga kerja 

semasa pemeriksaan. 

 

9.3 Agensi Penguatkuasaan / OGA / Pihak Berkuasa Pelabuhan perlu membuat 

pemeriksaan kontena dalam tempoh 24 jam selepas kontena dialihkan ke pusat 

pemeriksaan. 

 

9.4 Operator Terminal akan memindahkan semula kontena ke yad selepas tempoh 

tersebut berakhir. 

 

9.5 Sekiranya pemeriksaan melibatkan lebih daripada satu (1) Agensi termasuk 

Unit berlainan di dalam Agensi Penguatkuasaan / OGA / Pihak Berkuasa 

Pelabuhan tersebut, maka pemeriksaan secara bersepadu perlu dijalankan 

seberapa boleh yang mungkin. Pemeriksaan secara berasingan adalah tidak 

digalakkan. Ejen Penghantaran perlu membuat penyelarasan dengan Pegawai-

Pegawai yang terlibat untuk menjalankan pemeriksaan tersebut. 

 

9.6 Kontena tidak boleh dibuka oleh Operator Terminal / Operator Gudang tanpa 

kehadiran Agensi Penguatkuasaan / OGA / Pihak Berkuasa Pelabuhan 

bersama-sama dengan Ejen Penghantaran kecuali MAQIS dan komoditi di 

bawah Akta Perdagangan Strategik (Strategic Trade Act) pemeriksaan akan 

dibuat sebaik sahaja kontena berada di Pusat Pemeriksaan / gudang. 

9.7 Pemeriksaan hendaklah disaksikan oleh Ejen Penghantaran yang telah dilantik. 

Sekiranya Ejen Penghantaran belum dilantik untuk menguruskan kontena 

tersebut, pemeriksaan hendaklah disaksikan oleh Ejen Perkapalan. Sekiranya 

diarahkan oleh Agensi Penguatkuasaan / OGA / Pihak Berkuasa Pelabuhan, 

Pengimport juga perlu turut menyaksikan pemeriksaan. 

 

9.8 Sekiranya gagal hadir, Agensi Penguatkuasaan / OGA / Pihak Berkuasa 

Pelabuhan akan membuka dan memeriksa kontena tersebut. 

 

9.9 Agensi Penguatkuasaan / OGA yang menjalankan pemeriksaan perlu 

memastikan mempunyai kelengkapan yang bersesuaian berdasarkan jenis 

komoditi (contohnya Dadah / Dagangan Berbahaya). Sekiranya gagal tanpa 

sebarang sebab yang munasabah, kontena tidak boleh dibuka untuk 

pemeriksaan. 

 

 Nota: 

   

Agensi Penguatkuasaan  / OGA tidak dibenarkan untuk membuat pemeriksaan 

di dalam kawasan pelabuhan ke atas Dagangan Berbahaya IMO Kelas 1 dan 

IMO Kelas 7 (Radioaktif) yang diklasifikasikan sebagai Group 1 oleh Pihak 

Berkuasa Pelabuhan. Ejen Penghantaran perlu merujuk kepada Agensi 

Penguatkuasaan / OGA / Pihak Berkuasa Pelabuhan untuk membuat 

pemeriksaan di premis Pengimport. 

10.0 PELEPASAN KONTENA 
 

10.1 Setelah pemeriksaan selesai dijalankan dalam tempoh 24 jam selepas kontena 

dialihkan ke pusat pemeriksaan dan didapati teratur, kontena akan dilepaskan 

melalui Sistem Terminal oleh Pegawai Agensi Penguatkuasaan / OGA / Pihak 

Berkuasa Pelabuhan yang menahan kontena tersebut dalam tempoh 24 jam 

selepas pemeriksaan selesai. 

 

10.2 Sekiranya Agensi Penguatkuasaan / OGA / Pihak Berkuasa Pelabuhan gagal 

membuat pemeriksaan dalam tempoh 24 jam selepas kontena dialihkan di 

pusat pemeriksaan, di mana kegagalan tersebut bukan berpunca dari Ejen 

Penghantaran / Pengimport, maka kontena serta kargo akan dianggap sebagai 

teratur dan perlu dilepaskan oleh Agensi Penguatkuasaan / OGA seperti para 

10.1. Tetapi sekiranya kegagalan tersebut berpunca dari Ejen Penghantaran / 

Pengimport, maka kontena tidak akan dilepaskan dan perlu diproses semula 

untuk diperiksa di mana segala kos hendaklah ditanggung oleh Ejen 

Penghantaran / Pengimport. 

 

10.3 Pihak Ejen Penghantaran / Pengimport perlu menyemak status berhubung 

pelepasan / hasil pemeriksaan kontena oleh Agensi Penguatkuasaan / OGA / 

Pihak Berkuasa Pelabuhan di dalam Sistem Terminal. 

11.0 PENYITAAN KONTENA 
 

11.1 Sekiranya terdapat kesalahan / ketidakpatuhan dikesan semasa pemeriksaan 

dijalankan dan kontena serta kargo perlu ditahan / disita untuk siasatan lanjut, 

maka notis sitaan / surat tahanan perlu dikeluarkan kepada pihak Pengimport / 

Ejen Penghantaran yang terlibat dan disalinkan kepada Operator Terminal 

dalam tempoh 24 jam dari tarikh pemeriksaan. 

 

11.2 Agensi Penguatkuasaan / OGA / Pihak Berkuasa Pelabuhan boleh memohon 

kepada Operator Terminal sekiranya kontena yang disita perlu ditempatkan 

sementara di kawasan penahanan khas kontena di Terminal sebelum dialihkan 

ke stor di luar pelabuhan. Namun sekiranya diarahkan oleh Agensi 

Penguatkuasaan / OGA / Pihak Berkuasa Pelabuhan, Ejen Penghantaran / 

Pengimport perlu mengaturkan dengan Operator Terminal bagi pemunggahan 

serta penyimpanan kontena / kargo yang disita. Semua kos-kos berkaitan akan 

ditanggung oleh Ejen Penghantaran / Pengimport. 

 

11.3 Dagangan perlu dialihkan dalam tempoh 24 jam dari tarikh notis sitaan / surat 

tahanan. Kargo akan dipunggah keluar daripada kontena yang disita dalam 

masa tujuh (7) hari dari tarikh sitaan. Ejen Perkapalan hendaklah memohon 

untuk menuntut kontena di dalam tempoh 30 hari dari tarikh notis sitaan / surat 

tahanan dan kontena akan dilepaskan tertakluk kepada peruntukan undang-

undang dan dasar Agensi Penguatkuasaan / OGA / Pihak Berkuasa Pelabuhan 

yang sedang berkuatkuasa. 

 

11.4 Bagi kontena reefer, Agensi Penguatkuasaan / OGA / Pihak Berkuasa 

Pelabuhan perlu membuat keputusan dalam tempoh tujuh (7) hari bekerja 

selepas notis sitaan dikeluarkan sama ada untuk melupuskan kargo ataupun 

tidak dan maklumkan keputusan tersebut kepada Pihak Berkuasa Pelabuhan 

serta Operator Terminal untuk tindakan selanjutnya. Keputusan yang dibuat ini 

adalah tertakluk kepada keadaan sesuatu kes itu (case to case basis). 

 

11.5 Bagi kargo LCL, kargo akan ditahan di gudang atau akan dialihkan ke stor 

seperti yang diarahkan oleh Agensi Penguatkuasaan / OGA / Pihak Berkuasa 

Pelabuhan. 

LAMPIRAN 1 

